Azərbaycan: Dünya azərbaycanlılarının mənəvi məbədgahı…
Bu gün Azərbaycan dövlətinin diaspor siyasətini həyata keçirən dövlət qurumunun yaradılmasının 8 ili tamam olur. Dünyada yaş təcrübəsi çox diasporlar var. Elə diasporlar var ki, hələ öz dövləti yaranmamışdan formalaşıb, təşkilatlana bilib və bu gün yaşadığı ölkənin, hətta bəzən dünyanın iqtisadi və siyasi proseslərinə təsir göstərə bilir. Bunlara irland, yəhudi, erməni diasporlarını misal göstərmək olar.

Bunlar nəinki dünyanın hər yerində yüksək səviyyədə təşkilatlana biliblər, eyni zamanda siyasi və işgüzar lobbi sistemi yarada biliblər. Dünyada kifayət qədər təcrübəsi və gücü olan diasporlar da var: yunan, çin, hind, italyan diasporlarının siyasi və maliyyə potensialından hətta bu xalqların dövlətləri də dayaq kimi yararlana bilir. 
Dünyada ən çoxsaylı irland diasporu hesab olunur, ayrı-ayrı ölkələrdə 70 mln. irland mənşəli insan yaşayır. Təkcə ABŞ-da 45 mln. amerikalı irland mənşəli insan yaşayır ki, bu da ölkə əhalisinin altıda birini təşkil edir. Sayına görə sonrakı yerləri rus, yəhudi, erməni, yunan diasporları gəlir.  
Hər bir diaspor mənsub olduğu xalqın keçdiyi tarixi yola uyğun olaraq yaranıb inkişaf edir. Bu baxımdan Azərbaycan diasporunun formalaşmasının bəzi cəhətləri səciyyəvidir. Dünyada və regionda uzun əsrlər boyu getmiş ictimai-siyasi, hərbi, ideoloji proseslər nəticəsində Azərbaycanın əzəli tarixi torpaqları hücumlara məruz qalmış, ayrı-ayrı ictimai-siyasi sistemlərə malik olan dövlətlər arasında bölüşdürülmüş, xalq zor gücünə parçalanaraq həmin dövlətlərin tərkibində yaşamağa məcbur edilmişdir. Elə bu səbəbdən də Azərbaycan diasporlarının tərkibində ayrı-ayrı dövlətlərdən çıxmış azərbaycanlılar var. 



Azərbaycan diasporu sovet dövründə… 

Azərbaycanlıların dünyaya geniş şəkildə yayılması ilk dəfə Azərbaycan Xalq Cümhuriyyətinin süqutundan sonra baş verib. Bu zaman çoxlu sayda siyasi mühacir Azərbaycanı tərk etmək məcburiyyətində qalıb.  
Mühacirlərin ikinci bir dalğası İkinci Dünya müharibəsində sonraya təsadüf edir. Belə ki, faşistlərə əsir düşən bəzi soydaşlarımız Vətənə dönə bilmirlər. Onların bəziləri Avropa dövlətlərinə səpələnir, bir çoxları isə Türkiyədə qərar tuturlar. 
Azərbaycanın hüdudlarından kənarda yaşayan soydaşlarımızla əlaqə məsələsi sovetlər dövründə ciddi nəzarət altında idi. O dövrdə həmin əlaqələrin birbaşa inkişafından danışmaq olmazdı. Bu əlaqlər nəinki zəif idi, bir çox hallarda hətta mümkün deyildi. Xaricdə həmvətənlərimizin çoxluğu barədə məlumatlar var idi. Onların tərkibi əsasən Azərbaycandan Avropaya, Türkiyəyə mühacirət etmiş soydaşlarımızdan ibarət idi. Amma yalnız görkəmli şairlərimiz, yazıçılarımız, bəstəkarlarımız, sənətçilərimiz xaricə səfər edərkən onları arayıb-axtara bilirdi, bunu da ehtiyatla etməyə məcbur idilər. 
Azərbaycan mühacirlərinin yayılma coğrafiyası bütövlükdə məlum olsa da, onun dəqiq sayı barədə konkret rəqəm söyləmək bu gün əslində mümkün deyil. Çünki nə ölkəmizdə, nə də xaricdə belə bir hesablama işi indiyə kimi aparılmayıb və diasporumuzun statistik-demoqrafiq mənzərəsi yaradılmayıb. Bununla belə bəzi ekspertlər tərəfindən mühacirətdə yaşayan azərbaycanlıların ümumi sayı on milyon nəfərə qədər təxmin olunur, digər mütəxəsislər isə daha böyük rəqəmlər göstərirlər.    
Ötən əsrin 80-ci illərinin sonlarında, Sovetlər birliyinin dağılması ərəfəsində bir çox sovet respublikalarında olduğu kimi, Azərbaycanda da “Vətən” Cəmiyyəti yarandı. Bu cəmiyyətin apardığı araşdırmalar, xaricdəki həmvətənlərimizlə əlaqələri nəticəsində məlum oldu ki, azərbaycanlılar burada çox pərakəndə şəkildə yaşayırlar, tək-tək mövcud olan cəmiyyət və kültür dərnəkləri də ümumi məqsəd və ideya, mənəvi dəstəkləri olmadığından dağılmaq üzrədir. Azərbaycan müstəqillik əldə edənə qədər ümumi vəziyyət belə olmuşdu. 
Ümummilli lider Heydər Əliyev Naxçıvan Muxtar Respublikası Ali Məclisinin sədri olduğu vaxt, SSRİ-nin dağılması ərəfəsində 16 dekabr 1991-ci il tarixli Sərəncamı ilə hər il 31 dekabrın Dünya azərbaycanlılarının həmrəylik və milli birlik günü kimi qeyd etməyə qərar verdi. Onun Naxçıvanda atdığı bu addım Azərbaycan Respublikası Ali Sovetinin Milli Şurası tərəfindən də bəyənildi. 31 Dekabr gününün Dünya Azərbaycanlılarının Həmrəylik Günü kimi qeyd olunması barədə Sərəncam verildi. Həmin tarixdən başlayaraq hər il 31 dekabr ərəfəsində Azərbaycan prezidenti Dünya azərbaycanlılarına müraciətlə çıxış edərək, onları Həmrəylik Günü münasibətilə təbrik edir, milli birlik naminə daha sıx birləşməyə çağırır. Hər il 31 dekabr Azərbaycan xalqı tərəfindən dövlət səviyyəsində bayram edilir.



Lobbi quruculuğunda həmrəylik amili… 

Azərbaycan diasporu nisbətən gənc diasporlardandır. Onun formalaşmağa başlaması Azərbaycanın öz dövlət müstəqilliyini bərpa etməsindən sonrakı illərə - 1993-cü ildən sonraya təsadüf edir. Məhz bu dövrdən etibarən Azərbaycan prezidentinin xarici ölkələrə səfərləri zamanı həmin ölkələrdəki Azərbaycan icmaları nümayəndələri ilə keçirdiyi görüşlərdə diasporlarımızın formalaşması və təşkilatlanması zərurəti bir vəzifə kimi qarşıya qoyuldu. 
Müstəqilliyinin ilk illərindən etibarən azərbaycanlıların təşkilatlanması məsələsi ilk növbədə ideoloji və tarixi əhəmiyyət daşıyan bir problem idi. Buna nail olmaq üçün Azərbaycan dövlətinin ideya-siyasi təməlini yaratmaq, onun iqtisadi qüdrətinə və siyasi nüfuzuna güclü inam formalaşdırmaq tələb olunurdu. Ümummilli lider Heydər Əliyev də bu ideyanın həyata keçirilməsi prosesinə məhz həmin amilləri nəzərə almaqla başladı. Bir sözlə, dünyanın müxtəlif yerlərində məskunlaşmış azərbaycanlıların mütəşəkkil diaspor kimi formalaşması, lobbiçiliyin təşkili Azərbacanın xarici siyasətinin prioritet istiqamətlərindən birinə çevrildi. 
Xaricə ilk səfərlərindən başlayaraq Azərbaycanın ulu öndəri hər bir ölkədə yaşayan azərbaycanlılarla maraqlanmış, onların nümayəndələri ilə görüşmüşdür. Məlum olmuşdur ki, xaricdə azərbaycanlıların sayı çox olsada, heç bir yerdə onların mütəşəkkilliyi görünmür. Doğrudur 1990-cı ilin 20 yanvarında sovet qoşunları xalqımıza qarşı təcavüz edərkən azərbaycanlıların bir millət olaraq etirazı dünyanın bir çox ölkələrində yaşayan həmvətənlərimiz tərəfindən ifadə olundu, elə ilk mütəşəkkilliyə də bunu misal göstərmək olar. Lakin bu, bir faciənin insanları birləşdirməsi idi. 
Ümummilli lideri Heydər Əliyev xarici səfərləri zamanı həmvətənlərimizlə görüşlər keçirərək, onların problemləri ilə maraqlandı, dəyərli tövsiyələrini verdi, səfirliklərimizi bu işə cəlb etdi, soydaşlarımızı ölkəmizin ictimai, iqtisadi, mədəni həyatında fəal iştiraka çağırdı. Dünya azərbaycanlılarının mənəvi birliyini, əqidə və əməl ortaqlığını, vətənə bağlılığını təmin edən bu məfkurənin mühüm müddəaları ümummilli lider Heydər Əliyevin "Yeni 2001-ci il, yeni əsr və üçüncü minillik münasibətilə Azərbaycan xalqına müraciət"ində öz konseptual ifadəsini tapdı. Bu tarixi sənəd bir çox önəmli cəhətləri ilə yanaşı, dünya azərbaycanlıları ilə iş üzrə fəaliyyət perspektivlərini də müəyyənləşdirdi. 
2001-ci ilin mayın 23-də Heydər Əliyevin dünyanın müxtəlif ölkələrində yaşayan soydaşlarımızın və həmvətənlərimizin Azərbaycanla əlaqələrinin daha da möhkəmləndirilməsi, dünya azərbaycanlıları arasında birliyin və həmrəyliyin təmin olunması, habelə Azərbaycan icmaları, cəmiyyət və birliklərin fəaliyyətinin gücləndirilməsi ilə bağlı məsələlərin müzakirə edilməsi zərurətini nəzərə alaraq Dünya Azərbaycanlılarının I Qurultayının keçirilməsi haqqında Fərmanı bu ideologiyanın gerçəkləşməsinə xidmət etdi. 2001-ci il noyabrın 9 və 10-da Bakıda keçirilən Dünya Azərbaycanlılarının I Qurultayı Azərbaycan tarixinə böyük bir prosesin başlanğıcı kimi daxil oldu. Dünya Azərbaycanlılarının I Qurultayının keçirilməsi həmvətənlərimizin təşkilatlanması prosesində əhəmiyətli dönüşə gətirib çıxaran addım idi. Heydər Əliyev bu tarixi hadisənin reallaşdırılmasına nail olmaqla Azərbaycan diasporunun daha mütəşşəkkil şəkildə və dinamik fəaliyyətinə əsas yaratmış oldu. 
Qurultayda ümummilli lider Heydər Əliyev azərbaycanlıların təşkilatlanması üçün bir çox vəzifələrin həllinin vacibliyini qeyd etdi. O, Azərbaycan icmalarının fəaliyyətini əlaqələndirmək üçün xüsusi bir dövlət orqanının yaradılması ideyasını irəli sürdü. 



Diaspor fəaliyyətinin koordinasiyası…

Prezident Heydər Əliyevin lobbi quruculuğu istiqamətində fəaliyyəti təkcə Qurultayın keçirilməsi ilə yekunlaşmadı. Ümummilli lider xarici ölkələrdə pərakəndə və kortəbii fəaliyyət göstərən diaspora təşkilatlarının işini nizamlayan, onların problemlərinin həllinə dəstək verən bir qurumun yaradılması işini reallığa çevirdi. Ümummilli liderin "Xaricdə Yaşayan Azərbaycanlılarla İş üzrə Dövlət Komitəsinin yaradılması haqqında" 2002-ci il 5 iyul tarixli Fərmanı diasporumuzun fəaliyyətinin mütəşəkkil şəkildə koordinasiya edilməsi və dünya azərbaycanlılarının siyasi və ideoloji birliyinin təmin olunması baxımından müstəsna əhəmiyyət kəsb edən mühüm tarixi sənəd idi. 
Xarici Ölkələrdə Yaşayan Azərbaycanlılarla İş üzrə Dövlət Komitəsinin yaradılması bu sahədə olan problemlərin aradan qaldırılması istiqamətində əhəmiyyətli addımlar atmağa imkan verdi. 
Diaspor quruculuğunun mühüm sahələrindən biri də xaricdə yaşayan azərbaycanlılarla bağlı dövlət siyasətinin hazırlanması və həyata keçirilməsi idi. 2002-ci il dekabrın 27-də qəbul edilmiş "Xaricdə Yaşayan Azərbaycanlılarla bağlı Dövlət Siyasəti haqqında" AR Qanunu xaricdə yaşayan soydaşlarımız qarşısında çox geniş perspektivlər açdı və onların ölkəmizin milli mənafeləri ətrafında daha sıx birləşdirilməsini nəzərdə tutdu. Bu qanun Azərbaycan diasporunun inkişafına dövlət qayğısının daha da artırdı. 
Ümummilli liderin diaspora siyasəti ondan sonra da çox uğurla davam etdirilir. Prezident İlham Əliyevin diaspor quruculuğu sahəsində qarşıya qoyduğu vəzifələr, xüsusən də xarici ölkələrdə yaşayan azərbaycanlıların təşkilatlanması, soydaşlarımız arasında milli-mənəvi dəyərlərin qorunub saxlanılması, həmvətənlərimizin hüquq və azadlıqlarının qorunması istiqamətində bir sıra mühüm tədbirlər həyata keçirilir, ayrı-ayrı qurumların bir təşkilatda birləşməsi davam etdirilir. Bu prosesin məntiqi davamı olaraq 2004-cü ilin aprelin 17-də Berlin şəhərində Avropa Azərbaycanlıları Konqresi, mayın 28-də Türkiyənin İsgəndərun şəhərində bu ölkədə fəaliyyət göstərən 18 Azərbaycan icma və birliklərini özündə birləşdirən Türkiyə Azərbaycan Dərnəkləri Federasiyası, 2005-ci ilin aprel ayında Kanadanın Toronto şəhərində Azərbaycan Təşkilatları Federasiyasının təsis konfranslarının keçirilməsi icmalarımızın vahid təşkilatda birləşməsi prosesinin mütəşəkkil xarakter aldığını göstərdi. 
2006-cı ilin mart ayının 16-da Azərbaycan Prezidentinin Sərəncamı ilə Bakı şəhərində Dünya Azərbaycanlılarının II Qurultayının keçirilməsi də bir çox cəhətləri ilə seçildi. 
Prezident İlham Əliyevin 2008-ci il noyabrın 19-da imzaladığı Sərəncamla Xarici Ölkələrdə Yaşayan Azərbaycanlılarla İş üzrə Dövlət Komitəsinin əsasında Diasporla İş üzrə Dövlət Komitəsi yaradıldı. Diasporla İş üzrə Dövlət Komitəsinin yaradılması qloballaşan dünyada xalqlar arasında gedən sürətli inteqrasiya prosesləri, diaspor və lobbi təşkilatlarının beynəlxalq siyasətdə artan rolu bu sahədə daha genişmiqyaslı fəaliyyət göstərmək zərurətindən irəli gəlirdi. Prezident İlham Əliyevin 2009-cu il 14 may tarixli fərmanı ilə Diasporla Iş üzrə Dövlət Komitəsinin Əsasnaməsi və strukturu təsdiqləndi. 
2009-cu ilin noyabr ayında Avropadakı Azərbaycanlı Qadın Təşkilatları Birliyinin təşəbbüs qrupu yaradıldı. Belə bir qurumun yaradılması ideyası Avropada yaşayan azərbaycanlı xanımları daha da fəallaşdırmaq məqsədilə irəli sürülmüşdü. Bu birlik azərbaycanlı qadınların, eləcə də qadın təşkilatlarının arasında qarşılıqlı əməkdaşlığı inkişaf etdirir, onların bir-biri ilə daha sıx ünsiyyətdə olmasına şərait yaradır. 
Bu gün Azərbaycan diasporu milli maraqlarımızın müdafiəsi işində də fəal iştirak edir. Azərbaycana qarşı müxtəlif dövlətlər və beynəlxalq təşkilatlar tərəfindən yol verilmiş ədalətsizliklərə diaspor təşkilatları dərhal kəskin etirazlarını bildirirlər. 
Bəli, bu gün müstəqil Azərbaycan bütün Dünya azərbaycanlılarının yeganə mərkəzi, mənəvi məbədgahıdır. Qeyd edək ki, Dövlət Komitəsinin fəaliyyət göstərdiyi 8 il ərzində xarici ölkələrdə yaşayan azərbaycanlıların təşkilatlanması, soydaşlarımız arasında milli-mənəvi dəyərlərin qorunub saxlanılması, həmvətənlərimizin hüquq və azadlıqlarının qorunması istiqamətində bir sıra mühüm tədbirlər həyata keçirilib. Dünyanın əksər ölkəsində 370-dək Azərbaycan icması fəaliyyət göstərir və diasporumuzun təşkilatlanma prosesi bu gün də davam edir.

Bayram Niftəliyev 

“Azadinform” agemtıliyi

5 iyul 2010-cu il

http://azadinform.az/index.php?dn=news&to=art&id=28521
